
+ын .=.пе мухтавлё

Анатолий Федоров хальхи Мур-
каш округӗнчи Йӳҫкасси террито-
ри пайне кӗрекен Вӑрманкасси 
ялӗнче çуралса ӳснӗ. Ашшӗпе 
амӑшне ачаранпах шӑпа ачашла-
ман – вӑрҫӑ пуҫланнӑ вăхăтра 
вӗсем ача ҫеҫ пулнӑ. Ҫапах та 
колхозра аслисемпе пӗрле вӑй 
хунӑ. Вăрçă хыççăнхи йывăр 
çулсенче питех те япӑх пулнă 
ашшӗ-амăшне.

 – Ҫӗрӗк ҫӗр улми крахмалӗн-
чен анне çимелли хатӗрлесе па-
ратчӗ. Йывӑрччӗ, анчах вӑрҫӑ пӗ-
тессе, тăнăç кунсем ҫитессе эпир 
шанаттăмăр. Паян пурте пур, ҫи-
телӗклӗ, ӑшӑ, хӑтлӑ ҫурт. Анчах 
ҫамрӑклӑх иртсе кайрӗ, сывлӑх та 
хавшарӗ, – тет Анатолий амӑшӗ.

Ял пурнӑҫӗ нихăҫан та ҫӑмӑл 
пулман, анчах вӗсем нихҫан 
та ӳпкелешмен, кашни ӗҫрен 
илем тупса, пурнӑҫ хакне пӗлсе 
пурӑнаҫҫӗ. Вӑрҫӑ хыҫҫӑнхи та-
пхӑрта ӗҫе те арҫын ӗҫӗ, хӗрарӑм 
ӗҫӗ тесе тăма май пулман. Вӑр-
ман каснӑ ҫӗрте те, утӑ ҫулнӑ 
ҫӗрте те яланах пӗрле пулаççӗ. 
Пурнӑҫ лавне те яланах пӗрле 
туртаççӗ. Кунӗн-ҫӗрӗн ӗҫлесе 
ҫавах ура ҫине тӑма пултараҫҫӗ 
ӗҫчен ҫынсем. Никам пулӑш-
масӑрах хӑйсемех пӳрт-ҫурт 
ҫӗклеҫҫӗ, хуралтӑсем тӑваҫҫӗ. 
Вӗсен ҫĕр çинче алли тĕкĕнмен 
ĕç çук та пулĕ. Кашни ĕçех юрат-
са, чунтан парăнса пурнăçласа 
вӗсем пурнăçа аталантарса çеç 
пынӑ. Вӗсем кашнинчех: «Ĕç – 
пурнăç илемӗ. Вӑрҫӑ нуши-тер-
чӗ те, вӑрҫӑ хыҫҫӑнхи выҫлӑхӗ 
те, тӗрлӗ йывăрлăх та пирӗн ну-
май пулнӑ. Ҫӗршыва ура çине 
тăратас ӗҫре питӗ пысӑк ӗҫсем 
тума тӳр килнӗ. Сире малашне 
те ачӑрсемпе мӑнукӑрсен, кӗçӗн 
мӑнукӑрсен тимлӗхне туйса сы-
влӑхпа пурăнмалла пултăрччӗ» 
– тесе вӗрентнӗ ачисене.

 – Пурнăç чăннипех те чаплă 
пултăр тесен, пур çыннăн та хăй-
не килĕшекен пĕр-пĕр ĕç суйла-
са илмелле. Суйласа илни çеç 
çителĕксĕр – çав ĕçре кăмăлтан 
тăрăшмалла, çитĕнÿсем тумал-
ла, хăв телейне тупмалла, – тенӗ 
амӑшӗ ачисене хӑйӗнпе пӗрле 
ҫум ҫумланӑ вӑхӑтра.

Вӗсен ултӑ ача. Анатолий асли, 
чи матурри, кӗҫӗннисене ертсе 
пыраканни. «Ĕç пурнăç тытать, 
ĕç телей кÿрет”, – тенĕ Анатолий 
те. Те хӑех шухӑшласа ҫитнӗ, та 
ваттисенчен илтнине ӑса хывнӑ. 
Паллах, кашни çыннăн хăйĕн ĕçĕ-
хĕлĕ, хăйĕн савăнăçĕ, хăйĕн те-
лейĕ. Хăшĕсем ашшĕ-амăшĕн ĕç-
нех малалла туртаççĕ, теприсем 
тăванĕсем сĕннипе пĕр-пĕр ĕçе 
кĕрĕшеççĕ, виççĕмĕшĕсем çут 
çанталăк панине – таланта тĕпе 
хураççĕ. Хăв юратнă ĕçе пĕр кун 
хушшинче суйласа илме те май 
çук. Çапах пĕр-пĕр ĕçе кăмăл-
ласси пĕчĕкренех палăрать вăл. 
Унччен ялти пурнӑҫӑн пур ӗҫне 
кӳлӗннӗ Анатолий. Çула çитсе 

пыракан ачасем ашшӗ-амӑшне 
пур ӗçре те пулăшнă.

 – Эпир вара çапла ӗҫре 
ӳсрӗмӗр. Анне колхоз хирӗнче 
тăрăшрӗ. Малтан унпа пӗрле ака-
на çӳренӗ, унтан эпӗ те пулăшма 
тытăнтăм. Анне çурлапа тырă 
вырнă хыççăн ӳксе юлнă пучах-
сене пуçтараттăм, каярах пурте 
пӗрле ясмăк, ҫӗр улми тата пăрçа 
çумлаттăмăр. 7 класран пуҫласа 
шкул пӗтеричченех çуркунне ялта 
килӗрен кӗл пуçтарса хире кайса 
сапаттăмăр, хӗлле хире юр купа-
лама чупаттăмăр. Каярах кашни-
не пай паратчӗç, ырашӗ хамран 
çӳллӗччӗ, вырма вăй çитместчӗ, 
алăсем шыçса каятчӗç, – тесе аса 
илет ачалăхне Анатолий мучи. 
Ача тӗрлӗ ӗçе хутшăнать, кишӗр 
çумлать, пăрçа çулать. 

 – Ялан хире ура тума çӳрени-
пе мана ачасем: «Анатолий улăм 
юратать, – тетчӗç шаллӑмсем 
шӳтлесе. Ман пурне те юрат-
малла ӗнтӗ, улăмне те, кишӗрне 
те, сире ӳстермелле вӗт теттӗм. 
Выльăх нумай усраттăмăр ун чух, 
улăм паратчӗç, ялан кирлӗ пулнă 
ӗнтӗ. Шӑллӑмсене, урлӑ пуртӑ 
тытма вӗренсенех, хире илсе ка-
яттăм, ӗçе хăнăхтараттăм. Кишӗр 
çумласси кăткăс япала. Шăкăрин 
ларакан хунавсенчен 20 – 25 
сантиметртан пӗрне хăварса пы-
малла, ачашăн ку питӗ йывăр. 
Кӗҫӗнни аптăранипе йӗркипе 
сăтăрса тухатчӗ. Ун пек ан ту, 
пӗтӗм кишӗре пӗтеретӗн вӗт тет-
тӗм ятласа. «Пӗтерӗн-ха вӗсене, 
тепре килнӗ çӗре каллех тухса 
лараççӗ ак», – хуравлатчӗ вăл, – 
каласа парать Анатолий.

Ҫуллахи каникулта сухаçă пул-
са колхоз ӗçне кӳлӗннӗ, ашшӗпе 
пӗрле пушӑ йӑтса Ҫурлатринче 
кӗтӳҫӗре те темиҫе ҫул ӗҫленӗ. 
Уншӑн кӗркунне тырӑ, улӑм илсе 
килнӗ.

 Вӗренӳре ӗлкӗрсе пыракан-
скер, вăтам шкул пӗтерме ăнтăл-
нă, Вӑрманкассинчи пуҫламӑш 
шкул хыççăн Йӳҫкасси шкулӗн-
че пӗлӳ илнӗ. Шкулта вӗреннӗ 
чух Анатолий спортпа туслашнă. 
Çăмăл атлетикăпа, йӗлтӗрпе чу-
пассипе район, облаҫ шайӗнчи 
ăмăртусене хутшăнса шкула яла-
нах çӗнтерӳçӗ пулса таврăннă.

Вăтам пӗлӳ илме çăмăл пул-
нӑ Анатолий Федорова. Вӑл пӗр 
парта хушшинче ларнӑ, кайран 
район ертӳҫи пулнӑ Юрий Алек-
сандрович Ивановпа пӗр-пӗрне 
пулӑшса пур предметпа та «пил-
лӗкпе» ҫеҫ вӗреннӗ. Ҫул хыҫҫӑн 
ҫул кашни кун вӑрманкассисен 
Йӳҫкассине виҫӗ километр утма 
тивнӗ. Çумăр-и, çил-тăман-и – 
пăхса тăман, утнă та утнă. 

Шкултан лайӑх паллӑсемпе 
вӗренсе тухсан Шупашкарти 
Чӑваш патшалӑх ял хуҫалӑх ин-
ститутне вӗренме кӗрет. 1978 
ҫулта алла хӗрлӗ диплом ил-
сен инженер-механик ятне илет. 
Распределенипе Ярославль об-

лаҫӗнчи совхоза яраҫҫӗ. 
1979 çулта каччӑна çара илнӗ. 

Пуçаруллă йӗркелӳçӗ-чăваша 
виçӗ уйăхлăха вӗренме янă. Çак 
курссем хыççăн Анатолий Ивано-
вич Федоров лейтенант званий-
ӗпе полк пуçлăхӗн çумӗнче Тăван 
çӗршыва хӳтӗленӗ. Виçӗ çултан 
лейтенант званийӗпе хӗсметрен 
таврӑннă.

Ӑслӑ-тӑнлӑ ҫамрӑка 1980 ҫул-
та Муркаш районӗнчи ҫӗнӗ тех-
никӑна колхозсемпе совхозсенче 
сарас енӗпе ӗҫе вырнаҫтараҫҫӗ. 
Кайран ӑна хӑйнех ҫак техникӑ-
на районта пӑхса тӑракан инже-
нер-технолог пулма шанаҫҫӗ. 
Хыҫҫӑн 1983 ҫулта «Сельхоз-
химин» тӗп инженерӗ пулса 
тӑрать. Унтан 1985 ҫулта мехот-
ряд пуҫлӑхӗ пулса ӗҫлет. Районта 
кашни уя имҫам сапса ҫӗр пулӑх-
не пуянлатнӑ. 

Çынпа пӗр чӗлхе тупма пӗле-
кен, политика енчен ăнкаруллă 
коммуниста 1986 ҫулта Мур-
каш райкомӗ халӑх контролӗн 
инструкторӗ пулма лартать. Ун 
чухне халӑх контролӗн сумӗ ҫӳл-
лӗ шайраччӗ. Йӑх-яха тӑрӑ шыв 
ҫине кӑларатчӗҫ. Тӗрлӗ «кукӑр 
алӑллӑ», «хура чунлӑ» ҫынсемпе 
хастар кӗрешетчӗҫ. Кунта та хӗрӳ 
чӗреллӗ каччӑ ята яман. Парти 
ӑҫта янӑ – ҫавӑнта кайнӑ, ӗҫленӗ.  

Çĕр çинчи мĕнпур ĕçе çыннăн 
ăста аллипе çивĕч ăс-тăнĕ тăвать. 
Çав ĕçсене пурнӑçланӑ Анатолий 
Иванович профессийĕсене шут-
ласа кăларма та çук: агроном, ин-
женер, çăкăр пĕçерекен, тракто-
рист, ĕне сăвакан, сварщик, юрă 
юрлакан, ташлакан, çĕр сухала-
кан, сутуçă, электрик, сăвăç, шо-
фер, пулăç, строитель, хуралҫӑ, 
тимӗрҫӗ, вӗрентӳҫӗ...

Паллах, пур професси те лай-
ăх, пур професси те кирлĕ. Ан-
чах та ҫут ҫанталӑк пур çынна та 
пĕр пек пултарулăх памасть çав. 
Пурне те артист пулма пÿрмен, 
ÿнерçĕ-художник пулма та. Йы-
вăçран каскаласа тĕрлĕ илем-
лĕ эреш тума та, хитре кĕпесем 
çĕлеме те пурте пултараймасть. 
Çавăнпа та çыннăн чун-чĕрин-
че хăш туртăм-сисĕм ытларах 
вăй илет, çыннăн кăмăлĕ хăш ĕç 
патне ытларах сулăнать – çавна 
суйласа илет те. Анатолий Ива-
нович мӗн ачаран вӗрентӳҫӗ пул-
ма ӗмӗтленнӗ ӗмӗте пурнӑҫлама 
шутлать.

Вӗрентӳҫӗ ĕçĕ вара пархатар-
лă та сăваплă. Ача çуралсанах 
унăн пĕрремĕш вĕрентекенĕ 
амăшĕ пулса тăрать. Хăй пепки-
не вăл утма, калаçма вĕрентет, 
ĕçе хăнăхтарать, çут çанталăк 
пулăмĕсемпе паллаштарать. 
Ашшӗ пурнăç тăршшĕпех 
ывăл-хĕрне ĕмĕре чыслă пурăн-
са ирттерме вĕрентет. Шкулти 
вӗрентӳҫӗне вара иккĕмĕш ат-
те-анне теççĕ. Мĕншĕн ун пек 
хаклаççĕ-ха ăна? Кашни ачан 
ăс-тăн ÿсĕмĕнче, тавра курăм 
аталанăвĕнче, пултарулăхпа 
ăсталăх туптавĕнче вĕрентекен 
тÿпи питĕ пысăк. Пĕчĕк ачаран, 
вулама-çырма пĕлменскертен, 
пулас инженер е врач, пуçлăх е 
ăсчах çитĕнтересси çăмăл мар. 
Хĕр ачасемпе ывăл ачасем пур-
нăç çулĕ çине тухмалли ăс-тăнпа 
ăсталăха шкулта кăна илме пул-
тараççĕ.

1989 çулта ҫапла Анатолий 
Иванович Москакассинчи вӑтам 
шкула производство ӗҫӗн ма-
стерӗ пулса килет. Вӗрентӳҫӗн 
еплерех пулмалла-ши? Мĕнле-
рех куратпăр-ха эпир ăна? Унăн 
хăйне ашшĕ-амăшĕ шанса панă 
ачаран чăн-чăн çын тумалла 
вĕт-ха. Çакна пултарма вара 
вӗрентӳҫӗн хăйĕн чăн-чăн çын 
пулмалла: ырă кăмăллă, сăпай-
лă, таса чунлă, пуçаруллă, çивĕч, 

ăслă, талантлă, культурăллă. 
Ачапа пĕр чĕлхе тупма пĕлни – 
пысăк ăсталăх. Ашшĕ-амăшне 
воспитани мелĕ-ăслайĕсемпе 
паллаштарса витĕм кÿме пул-
тарни те çакăнтах кĕрет. Моска-
касси шкулне килсенех Анатолий 
Иванович автодело кабинечӗ 
тума пуҫлать, ӑна валли вуншар 
техника моделӗ, стендсем хатӗр-
лет. Ачасемпе пӗчӗк тракторсем 
ӑсталама вӗренеççӗ. Шкулта 
кустӑрмаллӑ темиҫе трактор, гу-
сеницӑллӑ тракторсемпе бортлӑ 
машинӑсем пулнӑ.

«Сельхозхимин» ертӳҫи Вла-
дислав Михайлович Пушкин тата 
«Передовик» совхоз ертӳҫи Вяче-
слав Михайлович Мерлов пулӑш-
нипе кӑкармалли оборудовани, 
плугсем, сӳресем, культиватор-
сем шкулта машинӑпа трактор 
паркӗнчи пек пулнӑ. Халӗ шкул-
сенче районӗпе ун чухлӗ техника 
пуҫтараймаҫҫӗ. Тӗпӗр ҫын ӗнен-
мест те пуль.

Районта ирттернӗ конкурссенче 
автодело кабинечӗ ун чухне яла-
нах ҫӗнтернӗ, районта чи пуянни 
пулнӑ. Шкулта ачасене тракторпа 
ҫӳреме вӗрентнӗ. Ҫӗршер ача 
«Беларусь» тракторпа ярӑнса 
киленнӗ. Тракторист прависем-
пе тухнӑ ачасем колхозсемпе 
совхозсенче хӑйсене валли ӗҫ 
тупнӑ. Паянхи кун та вӗсем Ана-
толий Ивановича тав тӑваҫҫӗ. 
Шкулта автодело урокӗсене ҫӳл-
лӗ шайра ирттернине ҫак факт та 
ҫирӗплетет. Тракторист правине 
илме экзамен тыттаракан комис-
си ертӳҫи пулнӑ Николай Алек-
сандрович Игнатьев та тӗлӗннӗ, 
шкулти ачасенчен чылайӑшӗ пӗр-
ремӗш хутранах экзамен тытма 
пултарнӑ. 

Вӑхӑт иртсен, опыт пухсан, 
Анатолий Иванович пуринчен те 
ырă, пултаруллă, хисеплĕ, чуна 
çывăх, кирек кама та ăнланма 
тата темĕнле йывăр ыйтăва та 
тивĕçлĕ татса пама пултаракан 
вӗрентӳҫӗ пулать. Ачана тăван 
ашшӗ мĕнле туйăмпа юратать, 
Анатолий Иванович та çавăн пе-
кех савса кăмăллать. Ашшӗ хăй 
тĕпренчĕкне ырă сунать – Ана-
толий Иванович та ыррине çеç 
сунать. Ашшӗ хăй ачине ырă-сы-
вă, тĕрĕс-тĕкел, ăслă-тăнлă та 
сапăр çын тăвасшăн – Анатолий 
Иванович та çавăншăнах çунать. 
Анатолий Ивановичӑн ачана 
вĕрентÿпе воспитани парас ĕçри 
чун-чĕре туртăмĕ, таса ĕмĕчĕ 
ашшĕ-амăшĕнни евĕрлех. Çут 
çанталăк хăй ăна ырă енсене çеç 
панă тейĕн. Унсăрăн вăл вĕрен-
текен пулаймĕ, ашшĕ-амăшĕ те 
хăйсен ачисене шанса памĕ.  

Ӗçленӗ вăхăтрах Анатолий Ива-
нович Йошкар-Олари патшалăх 
политтехнологи университетӗн-
чен технологи учительне вӗренсе 
тухнă, пысӑк квалификаци катего-
риллӗ технологи вӗрентӳҫи пул-
са тӑнӑ. 1989 çултан 2000 ҫулч-
чен Анатолий Иванович шкулта 
вӗрентет: тӑхтасан офицер пулнӑ 
вӗрентӳҫӗ ачасене пуçламăш çар 
хатӗрленӗвне (НВП) хăнăхтарнă, 
кайран Муркашри лицейра ОБЖ 
урокӗсене ертсе пынă. Паяна 
Анатолий Ивановичӑн педагогика 
стажӗ 30 çул, пӗтӗмӗшле стажӗ – 
56.

Анатолий Иванович хăйĕн 
вĕренекенĕсем сапăр та хастар 
чун-чĕреллĕ çынсем пулччăр 
тесе тăрăшнă, ырă шухăш-ĕмĕт-
пе пурăннă. Вăл çĕр çинчи çĕр-
шер професси валли тÿрĕ чун-
лă çынсем вĕрентсе хатĕрленĕ. 
Тÿрĕ чунлă çынсем – саккун-
лăхпа йĕркелĕхе пăхăнакан-
сем. Ку вара – çĕр çинчи, хамăр 
хушăри тăнăçлăх никĕсĕ. Çакăн-
та мар-и Анатолий Ивановичӑн 
пархатарлă ĕçĕ? Вӑл кашни ачан 

пурнăçĕпе, савăнăçĕ-хуйхипе, 
терт-нушипе пурăннă. Кашни 
вĕренекене хăй ачине юратнă пек 
юратнă, йывăр вăхăтра пулăшнă, 
унпа пĕрле савăннă та, куляннă 
та. Анатолий Иванович специаль-
ноҫӗ инженер, вăл пĕр вăхăтрах 
чун инженерĕ те. Ачан чунне 
вĕрентӳҫӗ пек тата кам ăнланма 
пултарать-ши? Тата кам унран 
ытла ача чунне витĕр курать, ăна 
сăваплă витĕм кÿрсе çĕршыва, 
ашшĕ-амăшне, тăванĕсене, юл-
ташĕсене юрăхлă та тивĕçлĕ çын 
ÿстерме хевте çитерет?

Анатолий Иванович ОБЖ 
вӗрентнӗ ачасенчен паян 32-шӗ 
офицер, Москакасси шкулӗнчен 
миҫе офицер тухман-ши? Акӑ 
Ивановка ялӗнчен полк штабӗн 
начальникӗ Сергей Сергеевич 
Кириллов майор, Псковри де-
сант дивизийӗнче ҫар тивӗҫ-
не пурнӑҫлакан Кольцовсем 
пичччӗшӗпе шӑллӗ. Ҫар фи-
нанс офицерне Илья Николаева 
та Анатолий Федоров капитан 
вӗрентнӗ. Педагогика ӗçӗн ве-
теранӗ Тăван çӗршывăн инте-
ресӗсене хӳтӗлекен офицерсем-
пе мухтанать.

Ҫитӗнсе ҫитнӗ çынсем те ӑна 
хисеплеҫҫӗ. Пур çыннăн та хăйĕн 
юратнă вĕрентекенĕ пур. Пĕри-
сем пĕрремĕш вӗрентӳҫӗне асра 
тытаççĕ, теприсем пĕр-пĕр пред-
мета вĕрентекен учителе ырăпа 
асăнаççĕ. Вӗрентӳҫӗ вăл – пур 
ачана та, пур çынна та кирлĕ çын. 
Анатолий Ивановича хӑй вӗрент-
нӗ ачасем ырăпа асăнаҫҫӗ. Тăван 
республикăмăрăн тава тивĕçлĕ 
вĕрентекенĕсем сахал мар. 
Вĕсем чăннипех те мухтава та, 
хисепе те тивĕçлĕ. Вӗсем хуш-
шинче Анатолий Иванович Федо-
рова асӑнаҫҫӗ.

50 çул ытла темиҫе çӗрте те 
тухӑçлӑ ӗçленин тупсăмӗ тӗрӗс 
пурнăç йӗркине тытса пынинче – 
30 çула яхăн эрех-сăра тутанса 
та пăхман, пирус туртма пуҫла-
ман та, обществăлла пурнăçа 
ялан хастар хутшăнать, Анато-
лий Иванович тӗп ӗçне туса пынă 
вăхăтрах профком председа-
телӗнче ӗçленӗ. Çав вăхăтрах Мо-
скакасси ял Советӗнче ҫӗр ӗҫне 
йӗркелекен, депутат тивӗçӗсене 
туса пынă. Ирӗклӗ халăх дружи-
нин штаб начальникӗн ӗçӗсене 
пурнăçланă. Шкулсенче ОБЖ 
вӗрентекен учительсен методи-
ка семинарӗсене ирттернӗ. Унта 
республикӑри вӗрентӳ тата наука 
ӗçченӗсем те хутшăннă. Ҫарпа 
патриотизм воспитанийӗ, çамрăк-
сене çар хӗсметӗнче тăма хатӗр-
лесси пирки калаҫнӑ.

Тепӗр чухне Анатолий Ивано-
вич ачасенчен ҫирӗпрех ыйтни 
те, вӗсене хыттӑнрах калани те 
пулнă. Хӑшӗсем вара, ӑнлан-
масӑр, кӑштах кӳреннӗ те. Паян 
ҫирӗп ыйтмасан – ыранхи куна 
тивӗҫтерекен пӗлӳпе кӑмӑл-си-
пет шайӗ пулмӗ ачасен. Анатолий 
Иванович никама та усал сунман, 
пурне те чипер ача тӑвасшӑн ҫун-
нă. Хӑйӗн чун ыратӑвӗпе ачасене 
те ҫынсене юратса хисеплеме, 
ӗҫчен те йӗркеллӗ ҫын пулма 
вӗрентнӗ.

Чун киленӗвӗ те нумай Анато-
лий Ивановичӑн. Пӗрремӗшӗ вӑл 
шӑллӗсемпе пӗрле пушӑ вӑхӑтра 
пӗчӗк тракторсем ӑсталама 
кӑмӑллать. Пушӑ вӑхӑт тупса хӑть 
кӑнтӑрла, хӑть ҫӗрле гаражпа ма-
стерскойӗнчен тухма пӗлмесӗрех 
тем ҫӗмӗрет, тем юсать. Тракто-
ришкине туса пӗтерсен вара ял 
тӑрӑх вӗҫтерсе ҫӳрет, ял халӑх-
не пулӑшма тӑрӑшать: кама ҫӗр 
сухаласа памалла, кама курӑк 
ҫулса памалла. Хӑйсем ӑсталанӑ 
тракторсемпе вӗсем тӗрлӗ вы-
ставкӑсене те хутшӑнаҫҫӗ.

(В.=. 5-м.ш стр?)

«Педагогсемпе наставниксем _ Муркаш =.р.н мухтав.»

,м.р.пех сывлёх хурал.нче 

Этем авалтан тăван тавралăхпа тачă 
çыхăнура пурăннă. Çакăн тĕп никĕсĕ – 
çут çанталăкăн ырă енĕсене алла илсе 
сывă пурнăç йĕркине çул парасси. 

Вăхăт улшăнать. Паян çын пур-
нăçĕшĕн сывлăх хуралçисем уйрăмах 
яваплă пулса тăраççĕ. Çулсем иртнĕ 
май вĕсен профилактика ĕçĕ те, сыва-
ту мелĕсем те çĕнелсе тата улшăнса 
пыраççĕ. Анчах сывлăх хуралçи унч-
ченхиллех тĕп вырăнта юлать. Чылай 
чухне унăн пулăшăвĕсĕр майĕ те çук. 
Çакна шута илсе нумай çул районти тĕп 
больницăра ĕçлекен Реннадий Кирил-
лов рентгенолаборант (сăн ÿкерчĕкре) 
патне çитрĕм. Пĕрремĕш ыйту вĕсен 
ĕçĕ çине «Сывлăх» наци проекчĕ мĕнле 
витĕм кÿни пирки пулчĕ. Çакăнтан йĕр-
келенчĕ те пирĕн уçă калаçу.

 – Пурнăç пĕр вырăнта тăмасть. Вăл 
тăтăш аталанура пулни пире те тăтăшах 
шыравра пулма хистет. Хамăр тĕллеве 
наука пăхнă пек йĕркелесе пыма эпир 
те пурнăç уттинчен юлас мар тесе тăрă-
шатпăр. Юлашки çулсенче «Сывлăх» 
наци проекчĕ пирĕншĕн пысăк пулăшу 
пулса тăчĕ. Тĕп больницăри пирĕн ка-
бинет та çĕнĕ техникăпа пуянланчĕ, 
врачсемпе лаборантсен йышĕ хушăн-
ни алăк патĕнчи черете палăрмаллах 
кĕскетрĕ, – терĕ ĕçри ăсталăхĕпе пĕр-
лех калаçма та ÿркенмен Реннадий Гри-
горьевич (юлташĕсемпе тăванĕсем ăна 
ачаран Ренат тесе чĕннĕрен малалли 
текстра ăна çапла калăпăр). 

Хорнуй ял тăрăхĕнчи Мăн Шапта-
кра 1961 çулхи çуркунне 3 ачаллă 
хресчен çемйинче çуралнă Ренат ачал-
лах ашшĕпе амăшне пулăшассинчен 
пăрăнман. ӳсерехпе арçын ача ап-
пăшĕпе йăмăкĕшĕн те тĕкĕ пулса тăнă. 

Çавăнпа та кĕлеткене вăй кĕрсен йывăр 
ĕçсене вăл хăй çине илме пуçланă. Çак 
пархатарлăх унăн паян та пĕтмен. Сы-
влăх хуралçи, хăйне йывăр-çăмăл пул-
нине пăхмасăрах, тĕп вырăнта чирлисе-
не вăхăтра пулăшу парассине тытать.  
«Ырă туни ырăпах таврăнать», – тенĕ 
ваттисем. Çак каларăш хăйĕн пурнăçĕн-
че те тĕп вырăнтине пытармарĕ фельд-
шер. Çулсем иртнĕ май вăл унăн пурнăç 
çулĕн хăйне евĕр йĕрки пулса тăнă. 

...Пуçламăш классене çÿрекен арçын 
ача таврара çуркунне хуçаланнă 
вăхăтра тăруках чирлерĕ. Амăшĕ улич-
чене сурăхсем кĕтме тухать – арçын 
ача вырăн çине выртса юлать. Шкула 
каять-килет – пуç ыратни иртмест. Чир-
ленине кура кăмăлĕ те пăсăлчĕ унăн. 
Çакна курса амăшĕ арçын ачана Ту-
райри участок больницине илсе каять. 
Тухтăрсем ăна больницăра сипленме 
илсе юлаççĕ. Çапла вара эрне иртет, 
икĕ эрне хыçа юлать, анчах 10 çулхи 
арçын ача сывалас енне кайни курăн-
масть. Вара ăна Муркашри тĕп больни-
цăна куçараççĕ. Пуç чирĕпе аптăранă 
аçын ача тăн çухатсан ăна Шупашкар-
ти сыватмăша çитереççĕ. Кунта тинех 
унăн чирне парăнтараççĕ. Хăйне сыва-
тассипе тăрăшнă Клавдия Михайловна 
тухтăра тата вăл сĕнÿ панине тивĕçлĕ 
канăва çывхаракан арçын паян та 
астăвать. 

– Сана сивĕ çĕрте выляма çеç мар, 
ÿсерехпе ĕçлеме те юрамĕ. Çавăнпа 
пурнăç çулĕ çине тухсан атă-пушмак 
юсакан ĕçне суйласа илме сĕнетĕп, – 
терĕ вăл больницăран тухнă чух Рената 
амăшĕ илме пырсан.

Чир пĕрре çулăхсан час уйрăлмасть. 
Çапла вара Ренат Шупашкар больни-
цинче, хулари санаторире, Ленингра-
дри санаторире нумай вăхăт сывалнă 
чух чылай вăхăта палатăра выртсах 
вĕренчĕ, анчах тантăшĕсенчен нумаях 
кая юлмарĕ. Çумра яланах шурă ха-
латлисемччĕ. Шÿтлетчĕç вĕсем ача-
па, хушăран вĕренме те пулăшатчĕç. 
Вĕсем хăйсене çапла тыткалани арçын 
ача ĕмĕтĕнче çĕнĕ шухăш никĕслерĕ – 
тухтăр пулмалла.

Тойкилтĕри шкулта 8 класс пĕтер-
нĕ хыççăн каччă вăтам пĕлĕве Турай-
ри вăтам шкулта илет. Алла аттестат 
илсенех ачалăхри ĕмĕте пурнăçлама 
Ренат Шупашкарти медицина училищи-
не фельдшера вĕренме кĕрет. Учили-
щĕрен ăнăçлă вĕренсе тухнă яш 1982 
çулта Муркаша таврăнать, районти 
сывлăх хуралĕн историне хăйĕн тÿпи-

не хывма пуçлать. Çав вăхăтра район 
больници çумĕнче васкавлă медицина 
пулăшăвĕн уйрăмĕ уçăлнăран вăйпитти 
каччăна унта ĕçлеме сĕнеççĕ.

Çулталăк та 7 уйăх тăрăшать вăл 
унта. Ялсенче хальхи пек асфальт çул 
пулманран пылчăка анса ларнă ва-
скавлă пулăшу машинине алăпа тĕксе 
кăларни те пĕрре мар пулнă. Пулăшма 
трактор-машина пыриччен хирте çĕр 
каçни те, чирлисене автомашина патне 
чылай хушă наçилккапа йăтни те – чăн 
истори. 

Реннадий Кириллов ĕçĕ çине районти 
тĕп больница аталанăвĕ те ырă витĕм 
кÿнĕ. Çапла вара пурнăç улшăнăвĕсем-
пе тан пыракан больницăна рентгено-
лаборант кирли çинчен илтсен, яланах 
çĕнĕлĕхшĕн тăрăшнă фельдшер çĕнĕ 
ĕçе кÿлĕнме шутлать. Районти линипе 
техника цехĕнче телефонисткăра вăй 
хунă Зоя Николаевнăпа ку вăхăта çемье 
çавăрнă арçын кĕçех пĕлĕве тарăнлат-
са ĕç коллективне таврăнать, рентген 
аппаратне алла илме пуçлать. 

– Унтанпа 39 çул ним сисĕнмесĕрех 
хыçа юлчĕ тесе калас килмест. Çĕршыв 
сывлăх хуралĕ çине тимлĕх уйăрнине 
эпĕ рентген кабинетĕнчи улшăнусем 
тăрăх та çирĕплетсе калайратăп. Çĕр-
не-кунне пăхмасăр ĕçлеме тивнишĕн 
паян пĕртте кулянмастăп. Хам вăхăтлă 
пулăшнă çынсем паян хăйсене таса-сы-
вă туйни – маншăн пысăк парне, – терĕ 
хăйĕн пирки нумай калаçма юратман 
арçын. 

Хамăр калаçăва вĕçленĕ май вăл 
спортран катара тăманнине, больни-
ца командишĕн футболла тата волей-
болла ăста вылянине, пушă вăхăтра 
мăшăрĕпе халăх пултарулăх ушкăнне 
çÿренине хам енчен хушса хăваратăп. 
Пĕлĕш пирки пур енлĕ аталаннă çын 
тесе каласан эпĕ йăнăшмастăп пулĕ.

Муркашри тĕп больницăра Реннадий 
Григорьевич пек пуян ĕç опычĕллĕ тух-
тăрсемпе фельдшерсем тата медицина 
сестрисем сахал мар. Вĕсемпе хамăр 
вулакана малашне паллаштарăпăр. 
Вĕсенчен нихăшне те ĕçри пуян опыт-
па мухтаннине илтмен. «Пирĕн тивĕç 
– чирлисене вăхăтра сиплесси тата 
çамрăк специалистсене ĕçе хăнăхтарас-
си, хăйсен çулне шанма вĕрентесси», – 
пĕтĕмлетрĕ хамăр калаçăва пĕр-пĕрне 
пĕрремĕш çул мар пĕлекен рентгенола-
борант. Ытларахчĕ пире çакăн пек ăста 
та маттур специалистсем!

Анатолий БЕЛОВ. 
Автор сăн ÿкерчĕкĕ. 

,=.пе ырё ята тив.=нисем

«Педагогсемпе наставниксем 
– Муркаш çĕрĕн мухтавĕ» про-
ект Чăваш Республикин Цифра 
аталанăвĕн, информаци поли-
тикин тата массăллă коммуни-
кацисен министерстви пулăш-
нипе пурнăçланать. 

Вӑхӑта усӑллӑ ирттермелли те-
пӗр чун апачӗ вӑл – шашка-шах-
мат вӑййи. Кашни ҫул вӑл тӗрлӗ 
шайри ӑмӑртусенчен призсемпе 
кубоксем илсе килет. Спортпа 
физкультурӑри ҫитӗнӳсене палӑр-
такан паллӑсем унӑн килте пӗр 
стена.

Чи пысӑк киленӗвӗ Анатолий 
Ивановичӑн – кӗрешӳ. Ял хуҫалӑх 
институтӗнче вӗреннӗ чухне 
ирӗклӗ майпа кӗрешме пуҫланӑ 
та паянхи кунччен килӗшнӗ ӗҫе 
пӑрахаймасть. Хӑй те тӗрлӗ шай-
ри ӑмӑртусенче ҫӗнтерсе СССР 
спорт маҫтӑрӗн ятне тивӗҫнӗ. Мур-
каш районне килсен те никам хи-
стемесӗрех, хӑйӗн кӑмӑлӗпе, ача-
сене ҫак спорт енӗпе явӑҫтарма 
пуҫланӑ. Ун чухне спортзалӗсем 
пулман. Хӑш ҫӗрте май пур – 
ҫавӑнта тренировкӑсем ирттер-
нӗ. Кӑпасри, Юнкӑри, Муркашри 
хӗсӗк пӳлӗмсенче, коридорсенче, 
классенче, подвалсенче трени-
ровкӑсем ирттерме тивнӗ.

Кайран Москакасси шкулӗнче те 
«Сывлӑх» ФСК урлӑ секци уҫнӑ. 

Анатолий Иванович хӑйӗн укҫи-
пе матсем, ачасем валли спорт 
костюмӗсем, борцовкӑсем илсе 
панӑ. Ӗҫ хыҫҫӑн та вӑхӑтне шел-
лемен, ачасемпе ҫӗршыври тӗрлӗ 
шайри ӑмӑртусенчен ҫӗнтерӳсем-
пе таврӑннӑ. Халӗ Москакасси 
шкулӗнчи музейри стенд ҫинче 
спорт маҫтӑрӗ ятне тивӗҫнӗ Гри-
горий Сорокин, Алексей Крылов, 
Оля Смирнова сӑнӗсене куратпӑр. 
Вӗсен ячӗсем шкулӑн историне 
ӗмӗрлӗхех ҫырӑнса юлнӑ.

Тата мӗн чуль ачана хулигана 
тухасран ҫӑлса хӑварнӑ. Ана-
толий Иванович вӑхӑтне шел-
лемесӗр чунне парса ӗҫлемен 
пулсан мӗн чуль ача кукӑр ҫулпа 
кайнӑ пулӗччӗ. Тӑхӑрвуннӑмӗш 
ҫулсенче Москакасси тӑрӑхӗнче 
те йӗркеллех пулман. Анатолий 
Иванович вӑл ашшӗ-амӑшӗшӗн 
те, ачасемшӗн те чӑн Вӗрентӳҫӗ 
вырӑнӗнче тӑнӑ. Вӑл пурне те 
асӑрханӑ, йӑнӑш тусан – тӗрӗс ҫул 
ҫине тӑратнӑ, ӑнланмасан – айӑ-
плама та пултарнӑ, анчах ытларах 
чухне – каҫарнӑ. Ҫапла туса вӑл 
ача чунӗнчи ырӑ туйӑмсене вӑрат-
нӑ, ыррипе усаллине уйӑрса илме 

вӗрентнӗ. Вара ун пек ачасенчен 
усал ҫын пулмӗ.

Анатолий Ивановича пӗрре мар 
Муркаш районӗнче производство 
ӗҫӗн мастерӗ тата ОБЖ вӗренте-
кен чи лайăх преподаватель-йӗр-
келӳçӗ тесе йышăннă. Раççей 
Федерацийӗн «Ӗç ветеранӗ» ятне 
парса чысланă. 56 çул хушшинче 
Анатолий Иванович ӗçне ырла-
са патшалăх, республика, район 
шайӗнчи нумай Хисеп хучӗ, тӗр-
лӗ-тӗрлӗ награда парса чысланă.

Анатолий КПСС райкомӗн 
ҫуртӗнче, комсомол райкомӗн-
че ӗҫлекенре хăйӗн шăпине тӗл 
пулнă. Анатолийпе Лиза çемье 
чăмăртанă. Халӗ Анатолий му-
чипе Лиза аппан икӗ хӗр. Ултă 
мăнукӗ куç тулли савăнăç кӳреççӗ. 
Лиза аппа ҫемьене упраса пурăна-
кан хӗрарӑм пулнине те палӑртрӗ. 
«Ытлашшине калаçмалла мар, 
кирлӗ ҫӗрте пăрăнса тăмалла. 
Хире-хирӗç тăрса вăрçăнсан, 
пӗр-пӗрне çул памасан – пурнăç 
пулмасть вăл. Кашни ҫыннӑн те-
лейӗ хăйӗн аллинче, çакна асра 
тытмалла», – тет.

Чӑннипех те ҫав ăмсанса пӗтер-

ме май ҫук мӑшӑрăн ӗçленӗ та-
пхӑрӗсем те, пурнӑҫӗ те тӗслӗхлӗ 
пулса тăраççӗ. Таса уйра кермен 
ҫӗклесе лартнӑ. Ачисене йӗркел-
лӗ ҫитӗнтернӗ. Алена ашшӗ пекех 
вӗрентӳҫӗ. 

Ҫемьеллӗ пурнӑҫ – шутсӑр ну-
май ӗҫ, кăткăс пурнӑҫ ҫулӗ. Каш-
ни килтех чашӑк-тирӗк шӑкӑр-
татмасӑр пулмасть, теҫҫӗ. Анчах 
ку каларӑш Федоровсен ҫемйи 
ҫинчен мар. Ҫак пурнӑҫри çулпа 
ӗмӗр тăршшӗпе пӗр-пӗрне ӑнлан-
са, пӗр-пӗрне пулӑшса, пӗр-пӗрне 
çул парса пурăнакан Федоровсен 
ҫемйи ăмсану пулса юлать. Фе-
доровсен кил-çуртӗнче тӑнӑҫлӑх, 
килӗшӳ, пӗр-пӗрин хушшинче ӑн-
лану хуҫаланать.

Эпир сирӗнпе мăнаçланатпăр, 
сирӗнте тӗрӗслӗх, тӳрӗлӗх, юрату 
тӗслӗхне куратпӑр. Паянхи ҫутӑ 
та илемлӗ пурнӑҫа эсир хӑвӑрăн 
тăрăшуллă ӗҫӗрсене пула йӗрке-
ленӗ. Сывлăх, тикӗс пурнӑҫ пул-
тăр малашне те.

Анатолий Иванович тăван ялне 
те манмасть. Вӑрманкассинче 
халь шӑллӗ ҫемйипе пурăнать, 
вӗсемпе тачă çыхăну тытать. 

Çимӗке тăванӗсен вилтăпри çине 
пырать.  

Анатолий Ивановичран çамрăк 
ăру пирки ыйтрăм. Мӗн сун-
нă пулӗччӗ ăна? Мӗнле канаш 
парӗччӗ?

Çамрăклах професси суйласа 
илсе çак енӗпе экзаменсене тӗ-
плӗн хатӗрленсе ăнăçлăн тытмал-
ла, ӳт-пӗве пиçӗхтермелле, спорт-
па туслашмалла, обществăлла 
ӗçрен пăрăнмалла мар, ума тӗл-
лев лартмалла та ун патне тӳррӗн 
утмалла, тесе шутлать Анатолий 
Иванович Федоров. «Хам та эпӗ 
ӗмӗрне ӗҫсӗр сулланса çӳремен. 
Пурнăçланă ӗҫсем, манӑн иртнӗ 
пурнӑҫăм, манӑн ҫемье – паян 
манӑн мӑнаçлăхăм», – тет вӑл.

– Тавтапуҫ сире, Анатолий Ива-
нович! Нумай ҫуллӑха сывлӑх, 
паянхи пекех хавхалану, чун-чӗре 
пуянлăхӗ сунатпӑр!

Репресси вёхётне 
ан манёр

Ҫакӑнта ӗҫ тӗлне пӗлмен хӑш-пӗр ҫамрӑксен интерне-
три шухӑшласа ҫырман материалӗсене репост тунине ву-
ласа ҫак заметкӑна ҫырас терӗм.

Хӑйсен ирӗкӗпе,  алла пӑшал тытса нацистсемпе вӑрҫӑ 
хирне ҫапӑҫма каяс вырӑнне ҫак вӑйпитти арҫынсем  
хамӑрӑн  ачасем хӗсметре тӑракан ҫар ҫинчен  пасквиль-
сем сараҫҫӗ. Кун пек  пирӗн паттӑр салтаксемпе офицер-
сем ҫинчен кулса, мӑшкӑлласа ҫырнӑшӑн тӗрмене пилӗк 
ҫул ҫеҫ хупаҫҫӗ те-ха. Тӗрмере апатне ҫитереҫҫӗ, персе 
пӑрахмаҫҫӗ, япӑх пулсан та чӗрӗ-сывӑ юлатӑн.  Мӗнле 
ӑслӑ шухӑшласа кӑларнӑ шереметсем. Вӑрҫинче вара 
темрен те переҫҫӗ, сиктереҫҫӗ, амантаҫҫӗ, вӗлереҫҫӗ.    
Васкарах тӗрмене лекес тесе пӗри генералсем ҫинчен те, 
ҫӗршыв ертуҫисем ҫинчен те ӑпӑр-тапӑр репост тӑвать. 
Ара хӑйӗн пуҫӗпе шухӑшласа ҫырма  тӑнӗ-пуҫӗ ҫук та-ха. 
Кун пек ҫынсем тарама-ха, ҫамрӑксене, тӑнлӑраххисене, 
ачараххисене асӑрхаттарса хӑварасшӑн. Кун пек хамӑрӑн 
паттӑр ҫапӑҫакан ҫара дискредитаци тунӑшӑн пӗлтӗр-
тенпе Уголовлӑ кодексра ҫӗнӗ статья пур. 16 ҫултанах 
айӑпласа тӗрмене хупма пултараҫҫӗ. Ҫавӑнпа та йӑнӑш 
ан тӑвӑр.

Хальхи правительствӑн ӗҫӗсене хурласа,  Сталин 
вӑхӑтне аса илсе, вӑл вӑхӑта мухтатӑр пулсан, репрес-
си вӑхӑтне те  ан манӑр. Карма ҫӑварсене пула мӗн чуль 
ҫынна айӑпсӑр ӗҫрен кӑларса янӑ, нушалантарнӑ, персе 
пӑрахнӑ.

Ҫапла,  ун чухне пӗр айӑпсӑр ҫынсене элеклесе лагерь-
сене  тӗрлӗ ҫуллӑха ӑсатнӑ. Нумай ҫул иртсен тин вӗсен 
таса ячӗсене тавӑрнӑ.

Муркаш тӑрӑхӗнчен мӗн чуль хресчен хӑйсен ҫемйипе 
пӗрле тӳссе-чӑтса ирттернӗ ку нушана. Ҫӗпӗре ӑсатнисен-
чен нумайӑшӗ каялла тӑван яла тек таврӑнайман.

Вӗсене ҫемйисемпех тавар (выльӑх) турттаракан ва-
кунсене чышса-тӗртсе кӗртсе тӑван ҫӗртен илсе кайнӑ. 
Совет влаҫне хирӗҫ калаҫнӑ тесе айӑпланӑ та  тӗрлӗ ҫӗр-
ти лагерьсене ӑсатнӑ. Ҫӗршер-пиншер пӗчӗк ачисем те, 
аслисем те  йывӑр асапа тӳсеймесӗр лагере ҫитичченех, 
теприсем  лагерьтех ҫӗре кӗнӗ.

Акӑ Москакассинчи Григорий Захарович Волкова 
выльӑхсене кӗркунне сывлӑмлӑ курӑк ҫинче юри кӳпӗн-
терсе янӑ тесе 1941 ҫулта персе вӗлернӗ. Хамӑн тӑвансе-
не те ним ҫук ҫӗртен персе пӑрахнӑ документсене  тупрӑм.

Архиври документсемпе паллашатӑп та, чун ҫӳҫенсе 
илет. Мӗн чухлӗ пулнӑ вӗт-ха вӗсем, пӗр айӑпсӑр айӑ-
планнӑ ҫынсем! Ячӗсем хаҫат  страницинче те вырнаҫай-
рас ҫук. Ҫапах та кайран вӗсен таса ячӗсене тӳрре кӑлар-
нӑ. Анчах та вилнӗ ҫынсене: «Эсӗ – айӑпсӑр, эсӗ – таса!» 
– тесе калаймастӑн. Вӗсен ачисемпе мӑнукӗсем хӑйсен 
ҫывӑх ҫыннисем пирки ыррине пӗлни те лайӑх. Кун пек 
хӑрушӑ йӑнӑшсем урӑх нихӑҫан та ан пулччӑр. Ҫӗршыв 
историйӗнчи куҫҫульпе йӗпеннӗ хура страницӑсем архи-
всенче ҫеҫ упранса юлччӑр.

Муркаш округӗнчи ялсенче  репрессие лекнӗ ҫынсен 
ячӗсене ҫырса Москакасси патӗнчи мӑн ҫул патӗнче пысӑк 
палӑк лартмалла тесе ҫӳрерӗм. Хальлӗхе усси пулмарӗ. 
Яланхи пекех май ҫукки ҫине йӑвантараҫҫӗ. Палӑкӗ вара 
кирлех. Манӑҫа кӑларас  марччӗ айӑпсӑр айӑпланисене.

Олег ТАРАСОВ.

